
Uqalimaariuqsaniq | Level 13
Uqalimaariuqsaniq is an Inuktitut reading program developed in Nunavut. This program is  
based on language-acquisition research from around the world. Uqalimaariuqsaniq is a sequential  
and progressive Inuktitut reading program that supports students in their development from  
emergent to fluent readers. 
 
 
 
 
 
 

   
 
 
 
 

Book details
Level: 13      
Text type: Fiction, realistic
Subjects/themes: Learning new things, how to make clothing, skills being passed down through generations,  
entrepreneurship
Key features: 40 pages of text with supportive illustrations, dialogue, third-person point of view

	 ᕇᐱᑲ ᐊᓈᓇᑦᑎᐊᕐᒥᓂᒃ ᐊᒃᓱᐊᓗᒃ ᐱᐅᒃᓴᓚᐅᖅᑐᖅ 
ᐊᔾᔨᒋᔪᒪᓪᓗᓂᐅᒡᓗ. ᐅᓖᐱᑲ ᐊᓈᓇᑦᑎᐊᕐᒥᓂᒃ ᖃᐅᑕᒫᑦ 
ᐳᓛᕆᐊᖅᐸᓚᐅᖅᑐᖅ ᐃᓕᖅᑯᓯᑐᖃᕐᒥᒃ ᐃᓕᓐᓂᐊᕐᕕᒋᔪᒪᓪᓗᓂᐅᒃ. 
ᖃᐅᔨᒪᓚᐅᖅᑐᖅ ᐊᓈᓇᑦᑎᐊᕐᒥᓂᑦ ᐊᒥᓱᓂᒃ ᐃᓕᓐᓂᐊᕈᓐᓇᕋᒥ. 
ᐱᓗᐊᖅᑐᒥᒃ, ᕇᐱᑲ ᐊᓐᓄᕋᔾᔨᐅᕈᓐᓇᖅᓯᔪᒪᓚᐅᖅᑐᖅ  
ᐱᐅᔪᐊᓗᖕᓂᒃ ᐊᓈᓇᑦᑎᐊᕐᒥᑎᑐᑦ.

	 ᕇᐱᑲ ᐊᓃᕋᔭᖃᑎᖃᖅᖢᓂ ᐱᖃᓐᓇᕆᓂᖅᐹᒥᓂᒃ 
ᒥᐊᓕᒥᒃ ᐊᓈᓇᑦᑎᐊᒃᑯᒥᓄᙵᐅᔪᒪᓕᓚᐅᖅᑐᖅ. “ᒥᐊᓕ, 
ᐊᓈᓇᑦᑎᐊᒃᑯᑎᓐᓄᙵᐅᓚᐅᕐᓗᒃ! ᐸᓚᐅᒑᓕᐅᕌᓂᒃᓯᒪᔪᒃᓴᐅᔪᖅ,”  
ᕇᐱᑲ ᐅᖃᖅᐳᖅ.
	
	 ᒥᐊᓕ ᐊᖏᕐᒪᑦ ᐱᓱᓕᖅᑑᒃ ᐊᑭᑦᑎᐅᑉ ᐃᒡᓗᖓᓄᑦ.

	 ᕇᐱᑲᐅᑉ ᐊᓈᓇᑦᑎᐊᖓ ᐊᑭᑦᑎᖅ ᓄᓇᖃᖅᓯᒪᔪᖅ 
ᓄᓇᓕᕋᓛᓂ ᓄᓇᕗᒻᒥ ᐃᓅᓯᓕᒫᑲᓴᖕᒥᓂ. ᓄᓇᓕᕋᓛᒥ 
ᐱᕈᖅᓴᖅᓯᒪᔪᖅ, ᓅᓯᒪᓪᓗᑎᒡᓗ ᓄᓇᓕᖕᒧᑦ ᒪᒃᑯᒃᓯᓕᖅᖢᓂ. 
ᐅᖃᖅᑐᓂᒃ ᐊᓐᓄᕌᓕᐅᕈᓐᓇᖅᑐᖅ ᐅᑭᐅᖅᑕᖅᑐᒥ 
ᓂᒡᓚᓱᒃᑐᒥ ᐊᑐᒐᒃᓴᑦᑎᐊᕙᐅᔪᓂᒃ. ᓴᐸᙱᕆᔪᓐᓇᖅᖢᓂ 
ᑕᖅᓯᖅᓱᐃᑦᑎᐊᕈᓐᓇᖅᖢᓂᓗ. ᐊᓐᓄᕋᔾᔨᐅᕈᓐᓇᖅᓯᓚᐅᖅᑐᖅ 
ᐱᕈᖅᓴᖅᖢᓂ ᐊᕐᓇᐃᑦ ᒪᒃᑯᒃᑐᑦ ᐱᔪᓐᓇᖅᓯᔭᕆᐊᖃᓚᐅᖅᓯᒪᖕᒪᑕ. 
ᐃᓚᓂᓗ ᐊᓐᓄᕋᔾᔨᐅᕈᑎᔭᕆᐊᒃᓴᖏᑦ ᖁᕕᐊᒋᓪᓗᓂᒋᑦ.  
ᕇᐱᑲ ᖁᕕᐊᓱᓚᐅᖅᑐᖅ ᐳᓛᕆᐊᕐᓂᐊᕋᒥ.	

	 ᐱᓱᒃᖢᑎᒃ, ᕇᐱᑲᐅᑉ ᐅᖃᐅᑎᔭᖓ ᒥᐊᓕ ᐊᓈᓇᑦᑎᐊᓂ 
ᐊᓐᓄᕌᓕᐅᖃᑦᑕᕐᓂᖓᓂᒃ ᖃᓪᓗᓈᖅᑕᓂᑦ ᕿᑐᑦᑐᓂᒡᓗ. 
“ᒥᖅᓱᖅᑎᑐᐃᓐᓇᐅᖏᑦᑐᖅ, ᒪᒪᕐᓂᖅᐹᑦᑎᐊᓂᒃ ᓂᖅᖠᐅᕐᒥᔪᖅ,”  
ᕇᐱᑲ ᐅᖃᖅᐳᖅ.

	 ᐊᓈᓇᑦᑎᐊᒃᑯᒥᓄᐊᕋᒥᒃ, ᐃᓯᖅᑑᒃ ᑲᓱᒃᑐᕋᑎᒃ. 
ᕇᐱᑲᐅᑉ ᐊᓈᓇᑦᑎᐊᓂ ᑕᑯᕙᐅᒃ ᓇᑎᕐᒥ ᐃᒃᓯᕙᓪᓗᓂ 
ᑲᒻᒥᐅᖅᑐᖅ.

	 “ᐅᓪᓛᒃᑯᑦ ᐊᓈᓇᑦᑎᐊᒃ,” ᕇᐱᑲ ᐅᖃᖅᐳᖅ. 
“ᐱᖃᓐᓇᕆᔭᕋ ᒥᐊᓕ ᖃᐃᖃᑎᒋᔭᕋ.”

	 “ᑐᙵᓱᒋᑦ ᒥᐊᓕ,” ᐅᖃᖅᐳᖅ ᐊᑭᑦᑎᖅ. 
“ᐸᓚᐅᒑᓕᐅᓵᑦᑎᐊᖅᑐᖓ! ᐸᓚᐅᒑᖅᑐᕆᔅᓯᒃ. ᓂᖅᖠᐅᕐᕕᖕᒦᑦᑐᖅ.”

	 ᒥᐊᓕᓗ ᕇᐱᑲᓗ ᓂᐅᖅᑲᕐᓂᐊᖅᑕᕐᒥᖕᓂᒃ ᑯᕕᓯᓪᓗᑎᒃ 
ᐆᓇᔪᒃᑐᒥᒃ ᐸᓚᐅᒑᕐᒥᒃ ᐱᕘᒃ. 

	 ᓂᐅᖅᑲᕇᕋᒥᒃ ᐃᖏᑦᑑᒃ ᐊᑭᑦᑎᐅᑉ ᓴᓂᐊᓄᑦ. ᑕᐅᑐᓕᖅᑑᒃ 
ᐊᑭᑦᑎᖅ ᐊᑐᙱᓕᖅᑐᖅ. ᐊᔪᕐᓇᙱᑦᑐᑯᓘᔮᖅᑎᑕᖓᒃ! 
ᑲᒃᑭᓯᓂᖏᑦ ᑐᑭᓕᐊᑦᑎᐊᖅᑐᑦ ᐅᒡᔪᒐᔭᖕᒥᒃ ᐊᑐᖓᒃᓴᖃᖅᖢᓂ. 
ᑲᓈᖏᒃ ᒥᖅᑯᖃᖅᖢᑎᒃ ᒥᖅᓱᑦᑎᐊᖅᓯᒪᔪᒻᒪᕆᐊᓗᖕᓂᒃ. 
ᖃᓪᓕᓂᖓ ᓇᓗᐊᕐᒥᒃ ᓴᓇᓯᒪᓪᓗᓂ.

	 ᒥᐊᓕ ᐊᑭᑦᑎᕐᒧᑦ ᐊᐱᕆᔪᖅ, “ᖃᓄᖅ ᓴᓇᔭᐅᕙᖕᒪᑕ 
ᐊᔾᔨᒌᙱᑦᑐᑦ ᕿᓰᑦ?”

	 ᕇᐱᑲ ᒥᐊᓕᒧᑦ ᐃᓯᔾᔪᒃᐳᖅ, “ᐃᓐᓇᕐᒥᒃ ᐊᐱᕆᔭᕌᖓᕕᑦ, 
ᓈᓚᔅᓲᔭᕆᐊᖃᖃᑦᑕᕐᓂᐊᖅᑐᑎᑦ.” ᕇᐱᑲ ᐊᓈᓇᑦᑎᐊᕐᒥᓄᑦ  
ᖁᖓᑉᐳᖅ.

	 ᐊᑭᑦᑎᖅ ᐅᓂᒃᑳᓕᖅᐳᖅ ᒥᐊᓕᒧᑦ, “ᕿᔅᓯᕆᓕᕈᕕᑦ  
ᐊᓪᓕᕋᖕᒥᒃ ᕿᑐᑦᑐᒐᐅᔭᕐᒥᒡᓘᓐᓃᑦ ᐊᓪᓕᕋᖃᕐᓗᑎᑦ. ᐅᖅᓱᖓ  
ᒪᒥᖓᓗ ᐲᔭᕐᓗᒍ ᐅᓗᖕᓄᑦ. ᐅᖅᓱᖓᓗ ᐴᒃᓴᕐᒧᑦ ᐴᕐᓗᒍ.  
ᒪᒥᖓ ᓴᓕᒎᑎᒧᑦ ᐅᖅᓱᐃᔭᕐᓗᒍ.”

	 ᐊᑭᑦᑎᖅ ᒥᐊᓕᒧᑦ ᐊᐱᕆᔪᖅ ᑐᑭᓯᖕᒪᖔᑦ.  
ᒥᐊᓕ ᑐᑭᓯᓂᕋᕐᒪᑦ, ᐊᑭᑦᑎᖅ ᐅᓂᒃᑳᓕᒃᑲᓐᓂᖅᐳᖅ.  
ᐅᖃᖅᖢᓂ ᕿᓯᒃ ᐃᕐᕈᖅᑕᐅᔭᕆᐊᖃᕐᓂᖓᓂᒃ ᓂᒡᓕᓇᖅᑐᒧᑦ  
ᐃᒪᕐᒧᑦ, ᐃᕐᕈᒃᑲᓐᓂᓕᕐᓗᒍ ᐅᐊᓴᐅᑎᖃᖅᑐᒧᑦ. 
ᐃᒪᕐᒦᑎᑦᑕᕆᐊᖃᕐᓂᖓᓂᒡᓗ ᐅᐊᓴᐅᑎᖃᙱᑦᑐᒧᑦ.

	 “ᐅᐊᓴᒃᑲᓐᓂᕐᓗᒍ, ᓴᓕᒎᑎᒧᑦ ᖃᐅᓰᔭᕐᓗᒍ,” ᕇᐱᑲᐅᑉ 
ᐊᓈᓇᑦᑎᐊᖓ ᐅᖃᖅᐳᖅ. “ᑭᖑᓪᓕᕐᒥ ᓂᕕᙵᕐᓗᒍ 
ᖃᐅᓰᔭᒃᑲᓐᓂᕐᓂᕐᐊᕐᒪᑦ. ᑯᑐᒍᓐᓃᖅᐸᑦ, ᓯᓈᒍᑦ 
ᐊᖕᒪᔪᓕᑲᑕᒡᓗᒍ ᐃᖕᓂᕝᕕᒃᓴᕆᓂᐊᖅᑕᖏᓐᓂᒃ.” ᑕᐃᒪᐃᕌᓂᒃᐸᑦ 
ᑕᓕᕈᐃᕐᕕᐅᓯᒪᔫᒃ ᐊᕙᓯᓗᒋᒃ ᐊᖕᒪᔫᔪᓐᓃᖅᑎᓪᓗᒋᒃ.  
ᐃᖕᓂᕐᓗᒍ ᕿᓯᒃ ᓂᒡᓚᓱᒃᑐᒥ.

	 ᕿᓯᒃ ᐃᖕᓂᖅᓯᒪᓗᓂ ᐅᓪᓗᓕᒫᖅ ᒪᕐᕉᖕᓂᒡᓘᓐᓃᑦ,  
ᐃᖕᓂᕐᕕᖕᒥᑦ ᐲᕐᓗᒍ. ᐊᖕᒪᔪᖏᑎᒍᑦ ᐊᒃᖢᓇᐅᔭᕐᒧᑦ ᕿᓚᒡᓗᒍ 
ᑐᑭᓕᕐᓗᒍ ᕿᑐᒻᒪᒃᓴᕐᓗᒍ.

	 “ᕿᑐᒻᒪᒃᐸᑦ ᐊᓐᓄᕋᔾᔨᐅᕈᑎᒃᓴᐅᓕᖅᐸᑦ, ᒪᒥᖓ ᐅᐊᓴᕐᓗᒍ 
ᐅᐊᓴᐅᑎᒧᑦ,” ᕇᐱᑲᐅᑉ ᐊᓈᓇᑦᑎᐊᖓ ᐅᓂᒃᑳᖅᐳᖅ.  
“ᓂᕕᖓᓗᓂ ᐸᓂᖅᓯᕐᓗᒍ, ᐃᖕᓂᕐᕕᖕᒥᐅᙱᑦᑐᖅ. ᐸᓂᖅᐸᑦ,  
ᐊᒡᒐᖕᓄᑦ ᕿᑐᒻᒪᒃᓴᕐᓗᒍ ᑕᓯᑎᕈᒻᒧᑦ. ᓴᓇᔭᒃᓴᐅᓕᖅᐳᖅ!”

	 ᒥᐊᓕ ᑐᑭᓯᓕᖅᐳᖅ ᕿᓯᓕᕆᓂᖅ ᐱᔭᕆᐊᑐᓂᖓᓂᒃ.  
ᐊᑭᑦᑎᕐᓗ ᖁᔭᒋᓪᓗᓂᐅᒃ.

	 ᐅᓐᓄᒃᐸᓪᓕᐊᓕᕐᒪᑦ, ᓂᕕᐊᖅᓯᐊᒃ ᐊᖏᕐᕋᐅᔪᒪᓕᖅᐴᒃ.

	 ᐊᖏᕐᕋᒧᑦ ᐱᓱᒃᑎᓪᓗᒋᒃ, ᒥᐊᓕ ᐅᖃᖅᐳᖅ, “ᐊᓈᓇᑦᑎᐊᑦ 
ᐳᓛᕆᐊᒃᑲᓐᓂᓛᖅᐸᕗᒃ! ᐊᓐᓄᕋᔾᔨᐅᕐᓂᕐᒥᒃ ᐃᓕᓐᓂᐊᕈᒪᖕᒥᒐᒪ, 
ᐃᓕᒃᑐᑦ!”

	 ᖃᐅᑎᓪᓗᒍ, ᕇᐱᑲ ᐃᓕᓐᓂᐊᕆᐊᕋᒥ ᒥᐊᓕ ᑕᑯᕙᐅᒃ. 
ᐃᓕᓐᓂᐊᕐᕕᖕᒥᓄᐊᖅᖢᑎᒃ, ᑭᓯᐊᓂᓕ ᐅᓪᓗᓕᒫᖅ ᐃᓱᒪᕘᒃ 
ᕿᓯᓕᕆᓂᕐᒥᒃ ᐃᓕᓐᓂᐊᒃᑲᓐᓂᕈᒪᓪᓗᑎᒃ.

	 ᐊᓱᐃᓛᑕᐃᓐᓇᖅ, ᐃᓕᓐᓂᐊᕌᓂᒃᐴᒃ!

	 ᕇᐱᑲ ᐅᖃᖅᐳᖅ, “ᐅᓐᓄᒃ ᓴᐸᖓᕐᓂᒃ 
ᐊᒡᒐᐅᑎᒥᐅᑕᓕᐅᕐᓂᐊᖅᑐᖓ ᐊᓈᓇᑦᑎᐊᕐᒪ ᐃᓕᓐᓂᐊᖅᑎᓚᐅᕐᒪᖓ.”

	 ᓂᕕᐊᖅᓯᐊᒃ ᐊᑭᑦᑎᒃᑯᓐᓄᙵᐅᒃᑲᓐᓂᐴᒃ. ᐃᓯᕋᒥᒃ 
ᐊᑭᑦᑎᐅᑉ ᑐᙵᓱᒃᑎᑉᐸᐃᒃ.

	 ᕇᐱᑲᐅᑉ ᐊᓈᓇᑦᑎᐊᓂ ᐅᖃᐅᑎᕚ, 
“ᒥᐊᓕ ᐊᓐᓄᕋᔾᔨᐅᕈᓐᓇᖅᓯᔪᒪᔪᖅᑕᐅᖅ ᐊᓈᓇᑦᑎᐊᒃ. 
ᓴᐸᖓᓕᐅᓯᒋᐊᓚᐅᖅᑕᒃᑲ ᐱᓕᕆᐊᕆᓂᐊᕋᒃᑭᑦ, 
ᒥᐊᓕ ᐃᓕᓐᓂᐊᖅᑎᓐᓂᐊᖅᐸᕋ ᓴᐸᖓᓕᕆᓂᕐᒥᒃ.”

	 ᓂᕕᐊᖅᓯᐊᒃ ᓂᐅᖅᑲᖅᖢᑎᒃ ᐸᓚᐅᒑᖅᑐᒃᑲᓐᓂᖅᐴᒃ. 
ᕇᐱᑲ ᐃᓕᔾᔨᕕᓕᐊᖅᐳᖅ ᐊᓈᓇᑦᑎᐊᖓᑕ ᒥᖅᓱᒐᒃᑯᕕᖓᓐᓄᑦ.  
ᓴᐸᖓᑦ ᒪᑐᓕᖕᒦᑦᑐᑦ ᐱᓪᓗᓂᒋᑦ ᒥᐊᓕ ᑕᑯᖅᑯᑎᕚ 
ᓴᓇᒋᐊᓚᐅᖅᑕᒥᓂᒃ. ᖃᐃᕋᒃᑑᓪᓗᓂ, ᑐᖑᔪᖅᑐᖅ 
ᐊᒡᒐᐅᑎᒥᐅᑕᒃᓴᖅ ᖃᐅᓪᓗᖅᑐᓂᒃ ᐅᓗᙳᐊᓕᐅᖅᓯᒪᓪᓗᓂ.

	 ᒥᐊᓕ ᐱᐅᒃᓴᖅᖢᓂ ᐅᖃᖅᐳᖅ, “ᐅᐊ! ᓴᓇᔭᑦ ᐅᓇ?”

	 ᐅᐱᖦᖢᓂ, ᕇᐱᑲ ᐅᖃᖅᐳᖅ, “ᐄ. ᐊᓈᓇᑦᑎᐊᕐᒪ 
ᐃᓕᓐᓂᐊᖅᑎᓚᐅᕐᒪᖓ!”

	 ᕇᐱᑲᐅᑉ ᖁᙱᐊᖅᑎᓚᐅᑲᒃᑕᖓ ᒥᐊᓕ ᖃᓄᖅ 
ᓴᓇᖕᒪᖔᕐᒥᐅᒃ. ᒥᐊᓕ ᓴᓇᔪᒪᓕᕆᕗᖅ. ᕇᐱᑲᐅᑉ 
ᐃᑲᔪᖅᖢᓂᐅᒃ, ᑕᖅᓴᖏᓐᓂᒃ ᓂᕈᐊᖅᐳᖅ: ᐊᐅᐸᖅᑐᓂᒃ 
ᕿᕐᓂᖅᑐᓂᒡᓗ ᐅᓗᙳᐊᖃᕐᓂᐊᕐᓗᓂ. ᓂᕕᐊᖅᓯᐊᒃ 
ᓴᐸᙱᕆᓕᖅᐴᒃ, ᐊᐅᓪᓗᔾᔨᑦᑎᐊᖅᖢᑎᒃ ᐱᓕᕆᐊᕐᒥᖕᓂᒃ. 
ᕇᐱᑲ ᒥᐊᓕᒥᒃ ᐃᑲᔪᖅᐸᒃᖢᓂ ᓇᓗᓕᕌᖓᑦ. 
ᓴᐸᙱᕆᑎᓪᓗᒋᒃ, ᕇᐱᑲᐅᑉ ᐊᓈᓇᑦᑎᐊᖓ ᑐᒃᑐᒥᒃ 
ᐆᔪᓕᐅᖅᑐᖅ ᐅᓐᓄᕈᒻᒥᑕᕆᓂᐊᖅᑕᖏᓐᓂᒃ.

	 “ᐆᔫᓕᖅᐳᖅ!” ᐊᑭᑦᑎᖅ ᑐᖅᖢᓚᕗᖅ. ᓂᕕᐊᖅᓯᐊᒃ  
ᖁᖓᖦᖢᑎᒃ ᑭᐳᒧᐊᖅᐴᒃ. “ᐊᑏ ᐆᔪᖅᑐᕆᔅᓯᒃ.”

	 ᓂᕕᐊᖅᓯᐊᒃ ᓂᕆᑲᐅᖅᑐᖅᐴᒃ ᓴᐸᙱᕆᒃᑲᓐᓂᕈᒪᒐᒥᒃ. 
ᕇᐱᑲᐅᑉ ᐊᓈᓇᑦᑎᐊᖓ ᖁᔭᒋᓪᓗᓂᔾᔪᒃ 
ᓂᕐᕆᓯᓕᕆᑲᐅᖅᑐᖅᖢᑎᒃ ᓴᐸᙱᕆᒃᑲᓐᓂᕐᓂᐊᕋᒥᒃ.

	 ᕿᓚᒥᒻᒪᕆᐊᓗᒃ ᐅᓐᓄᒃᑐᖅ! 9:30−ᒧᐊᖅᑎᓪᓗᒍ ᐅᓐᓄᒃᑯᑦ 
ᐊᓈᓇᑦᑎᐊᖓᑕ ᐅᖃᐅᑎᔭᖏᒃ ᐊᖏᕐᕋᐅᓐᓇᖅᓯᓂᖓᓂᒃ.  
“ᐊᓈᓇᒃᓯᒃ ᐱᖏᒐᑐᐃᓐᓇᕆᐊᖃᕐᒪᑎᒃ,” ᐅᖃᖅᐳᖅ. ᓂᕕᐊᖅᓯᐊᒃ 
ᐊᓂᖅᓴᐅᒥᓪᓗᑎᒃ; ᖁᕕᐊᓱᒃᑲᒥᒃ, ᐱᓕᕆᐊᕐᒥᓂᒡᓗ  
ᐱᔭᕇᖅᓯᔪᒪᒐᒥᒃ.

	 ᐊᖏᕐᕋᐅᓕᖅᖢᑎᒃ, ᓂᕕᐊᖅᓯᐊᒃ ᐅᖃᐅᓯᖃᖅᑑᒃ  
ᐊᔾᔨᒌᙱᑦᑐᓂᒃ ᐊᒡᒐᐅᑎᒥᐅᑕᒃᓴᓂᒃ ᓴᓇᔪᓐᓇᖅᑕᒥᖕᓂᒃ.

	 “ᓂᐅᕐᕈᑎᒋᔪᓐᓇᖅᐸᕗᖅᑲᐃ ᓂᐅᕕᕋᖅᑎᑦᑎᔪᖃᓕᖅᐸᑦ 
ᐱᙳᐊᕐᕕᖕᒥ?” ᕇᐱᑲ ᐊᐱᕆᕗᖅ.

	 “ᐄ!” ᒥᐊᓕ ᑐᖅᖢᓚᕗᖅ.

	 ᖁᕕᐊᓱᒃᖢᑎᒃ, ᐊᕗᑎᓕᖅᑑᒃ, ᐊᖏᕐᕋᕐᒥᖕᓄᒃ ᐱᓱᓕᖅᐴᒃ.

	 ᕇᐱᑲ ᖁᕕᐊᓱᒻᒪᕆᓕᖅᐳᖅ ᓇᖕᒥᓂᖅ  
ᑮᓇᐅᔭᓕᐅᕋᔭᕆᐊᒃᓴᖅ! 

	 ᐱᖓᓱᓂᒃ ᐊᔾᔨᒌᙱᑦᑐᓂᒃ ᐊᒡᒐᐅᑎᒥᐅᑕᒃᓴᓂᒃ 
ᓂᐅᕐᕈᑎᒃᓴᓕᐅᕆᐊᖃᖅᑐᖓ, ᕇᐱᑲ ᐃᓱᒪᕗᖅ. 
ᐊᑯᓂᒍᓱᒻᒪᕆᒃᐳᖅ ᐱᓕᕆᐊᒃᓴᕆᓂᐊᖅᑕᒥᓂᒃ, ᐅᓐᓄᐊᖓᓂ 
ᓯᓂᒡᒐᒻᒪᕆᒃᐳᖅ.

	 ᖃᐅᖕᒪᑦ ᓯᕙᑖᕐᕕᐅᓕᖅᐳᖅ, ᕇᐱᑲᓗ 
ᐊᓈᓇᑦᑎᐊᒃᑯᒥᓄᙵᐅᒃᑲᓐᓂᖅᖢᓂ. ᒥᐊᓕ ᖃᐃᓂᐊᑐᐃᓐᓇᖅᖢᓂ. 
ᐊᑭᑦᑎᖅ ᖁᓕᑦᑕᐅᔭᒃᓴᒥᒃ ᐆᒃᑐᖅᑐᖅ; ᐆᒃᑐᖅᑕᖓ ᓇᑎᕐᒥ 
ᐃᓯᕕᖓᓪᓗᓂ.

	 7−ᖑᔪᑦ ᐃᓚᒃᓴᖏᑦ: ᐱᖓᓱᑦ ᓇᓴᒃᓴᖓᓄᑦ, ᐊᑕᐅᓯᖅ 
ᓵᖓᓄᑦ, ᐊᑕᐅᓯᖅ ᑐᓄᐊᓄᑦ, ᐊᒻᒪᓗ ᒪᕐᕉᒃ ᐊᐃᒃᓴᖏᖕᓄᒃ. 
ᐱᖓᓱᐃᖅᖢᒍ ᐆᒃᑐᖅᓯᒪᔪᖅ ᐊᔾᔨᒌᙱᑦᑐᓄᑦ ᖃᓪᓗᓈᖅᑕᓄᑦ 
ᐊᖑᓇᓱᒃᑐᖅᓯᐅᑕᐅᓂᐊᕐᒪᑦ.

	 ᐊᑭᑦᑎᖅ ᕇᐱᑲᒧᑦ ᐅᖃᖅᑐᖅ, “ᐊᓃᑦ 
ᐊᖑᓇᓱᒃᑐᖅᓯᐅᑎᓕᐅᖅᑕᕋ ᖁᓕᑦᑕᐅᔭᕐᒥᒃ. ᐊᑖᑕᕕᑦ 
ᐊᖑᓇᓱᒋᐅᖅᓴᖅᑎᓐᓂᐊᕐᒪᒍ.”

	 ᐊᑭᑦᑎᖅ ᐅᖃᖅᑐᖅ, “ᐆᒃᑑᓯᐅᕐᓗᓂ ᐅᔾᔨᖅᓱᕆᐊᖃᖅᑐᖅ 
ᖃᓪᓗᓈᖅᑕᖅ ᓇᒧᑦ ᓵᙵᖕᒪᖔᑦ. ᑕᓯᓪᓗᓂ  
ᐱᐅᔪᓐᓃᑐᐃᓐᓇᕆᐊᖃᕐᒪᑦ ᑕᒻᒪᕐᓗᒍ ᐆᒃᑐᕈᖕᓂ. ᖃᓪᓗᓈᖅᑕᖅ  
ᓴᓂᒧᑦ ᓴᓇᓯᒪᒃᐸᑦ ᐊᒻᒧᑦ ᑕᓯᔭᑦᑐᖅ.”

	 ᐊᑭᑦᑎᖅ ᐊᐱᕆᕗᖅ ᕇᐱᑲᒧᑦ ᐆᒃᑑᑎᑦ ᐊᑐᐊᕈᓐᓇᕐᒪᖔᒋᑦ 
ᖃᓪᓗᓈᖅᑕᓄᑦ. ᕇᐱᑲ ᑎᑎᖅᓯᕙᓪᓕᐊᓕᖅᑎᓪᓗᒍ, ᐊᑭᑦᑎᖅ 
ᐅᖃᖅᐳᖅ, “ᖃᓪᓗᓈᖅᑕᖅ ᐊᒻᒧᑦ ᑕᓯᑎᑦᑕᐃᓕᒋᐊᕐᓗᒍ  
ᖁᓕᑦᑕᐅᔭᐅᑉ ᓵᒃᓴᖓᓄᑦ ᑐᓄᒃᓴᖓᓄᓪᓗ. ᐊᐃᒃᓴᖏᒃ ᓴᓂᒧᑦ 
ᑕᓯᑦᑐᓐᓇᖅᑑᒃ, ᐊᒻᒨᙱᑦᑐᖅ.”

	 ᐊᓈᓇᑦᑎᐊᖓ ᐅᖃᐅᔾᔨᒋᓪᓗᓂ ᕇᐱᑲᒥᒃ ᐆᒃᑐᖅᑕᖏᑦ 
ᖃᓂᒌᒃᑎᒋᐊᖁᓪᓗᒋᑦ ᐃᓕᕐᓂᑯᓕᐅᓗᐊᕐᓂᐊᙱᒻᒪᑦ.

	 ᕇᐱᑲ ᐆᒃᑐᖅᓯᐊᓂᑦᑎᐊᖅᐳᖅ ᐃᓗᐱᕈᒃᓴᖓᓂᒃ, 
ᐱᒡᒐᕐᓇᕐᓂᖅᐹᖑᓪᓗᓂ ᐃᔾᔪᓂᖓᓄᑦ. ᑭᖑᓪᓕᕐᒥ 
ᐃᓗᓪᓕᖅᐹᒃᓴᖓᓂᒃ ᐆᒃᑐᓕᖅᐳᖅ; ᓵᓛᖑᓪᓗᓂ. ᑭᖑᓕᖅᐹᕐᒥ 
ᖃᓕᐹᒃᓴᖓᓂᒃ ᐆᒃᑐᖅᓯᕗᖅ. ᕇᐱᑲ ᖃᓕᐹᒃᓴᕐᒥᒃ 
ᐆᒃᑐᖅᓯᓕᖅᑎᓪᓗᒍ ᒥᐊᓕ ᐃᓯᖅᐳᖅ. ᑲᒪᒻᒪᕆᒃᐳᖅ ᕇᐱᑲ 
ᐊᓈᓇᑦᑎᐊᖓᑕ ᐱᖁᔭᒥᑐᑦ ᐆᒃᑐᖅᑐᖅ ᑕᑯᒐᒥᐅᒃ.

	 “ᐆᒃᑐᖅᓯᔪᓐᓇᖅᐱᑦ?” ᒥᐊᓕ ᐊᐱᕆᕗᖅ ᕇᐱᑲᒧᑦ.

	 “ᐄ!” ᑭᐅᕗᖅ ᕇᐱᑲ ᐅᐱᖦᖢᓂ.

	 ᐊᑭᑦᑎᖅ ᒥᖅᓲᑎᒥᓂᒃ ᐊᑐᐃᓐᓇᕈᐃᓕᖅᐳᖅ ᕇᐱᑲᐅᑉ 
ᐆᒃᑐᖅᑲᐅᔭᖏᑦ ᒥᖅᓱᕐᓂᐊᕋᒥᒋᑦ. ᕇᐱᑲᐅᑉ ᒥᖅᓱᖅᑕᐅᓂᐊᖅᑐᑦ 
ᑲᑎᑎᖅᑕᖏᑦ, ᒥᐊᓕ ᓇᑎᕐᒥᒃ ᓴᓂᓕᖅᖢᓂ.

	 ᑭᖑᓂᐊᒍᑦ, ᕇᐱᑲᒃᑯᒃ ᒥᐊᓕᒃᑯᒃ ᐊᑭᑦᑎᐅᑉ ᓴᓂᐊᓄᑦ 
ᐃᖏᑦᑑᒃ ᐃᓕᓐᓂᐊᕐᓂᐊᕋᒥᒃ ᖃᓄᖅ ᒥᖅᓱᖅᑕᐅᓲᖑᖕᒪᖔᑕ. 
ᐊᑭᑦᑎᐅᑉ ᐃᓕᓐᓂᐊᖅᑎᑕᖏᒃ ᖃᓄᖅ ᑐᑭᓕᐊᖅᑐᒥᒃ 
ᒥᖅᓱᕋᔭᕐᒪᖔᑎᒃ ᒥᖅᓲᑎᐅᑉ ᐊᓪᓕᐊ ᒪᓕᒡᓗᒍ. ᒥᖅᓱᓕᖅᐳᖅ 
ᑖᒃᑯᓂᖓ ᐱᖓᓱᓂᒃ ᓇᓴᒃᓴᖓᓂᒃ. ᓵᒃᓴᖓ ᑐᓄᒃᓴᖓᓗ  
ᑲᑎᖦᖢᓂᒋᒃ ᑐᐃᖏᒃᑎᒍᑦ.

	 ᑭᖑᓪᓕᕐᒥ, ᐊᑭᑦᑎᖅ ᐊᐃᒃᓴᖏᖕᓂᒃ ᒥᖅᓱᓕᖅᐳᖅ. 
ᐊᓂᖓᓂᖓ ᑐᓄᐊᓃᖢᓂ, ᐃᓗᒻᒧᐊᖓᓂᖏᒡᓗ ᑐᐃᖓᑕ 
ᓵᖓᓃᖦᖢᑎᒃ.

	 “ᐆᒃᑐᖅᓯᒪᔪᑦ ᓈᒻᒪᑦᑎᐊᖅᑐᑦ!” ᐅᖃᖅᐳᖅ ᕇᐱᑲ.

	 ᐊᑭᑦᑎᖅ ᒥᑭᑦᑐᑯᓗᖕᒥᒃ ᐅᑭᑦᑎᓪᓗᓂ ᓵᖓᑕ ᑐᓄᐊᑕᓗ 
ᕿᑎᓪᓗᐊᖓᒍᑦ, ᓇᓴᒃᓴᖓ ᒥᖅᓱᕐᓂᐊᓕᕈᓂᐅᒃ 
ᓈᒻᒪᑦᑎᐊᕐᓂᐊᕐᒪᑦ.

	 ᓂᕕᐊᖅᓯᐊᒃ ᑲᒪᕘᒃ ᐆᒃᑐᖅᓯᒪᔪᑦ ᓈᒻᒪᑦᑎᐊᕐᓂᖏᓐᓂᒃ, 
ᓲᕐᓗᓗ ᐊᖏᔪᐊᓗᒃᑐᑦ ᐋᖅᑭᒃᓱᒐᖅᑐᑦ ᐃᓱᒪᒋᓪᓗᓂᔾᔪᒃ. 
ᐊᑭᑦᑎᐅᑉ ᐊᔪᕐᓇᖏᑦᑐᑯᓘᖅᑰᔨᑎᒻᒪᒍ ᐱᔪᓐᓇᕋᓱᒋᓕᖅᐴᒃ.

	 ᑭᖑᓂᐊᒍᑦ, ᐅᓪᓛᖓᓂ ᐊᑭᑦᑎᒃᑯᓐᓂ 
ᓴᐸᙱᕆᒃᑲᓐᓂᓕᖅᐴᒃ. ᐊᖏᕐᕋᐅᓪᓗᑎᒃ ᐅᓪᓗᕈᒻᒥᑕᕐᓇᖅᓯᖕᒪᑦ 
ᐊᖏᕐᕋᒥᓗ ᐱᓕᕆᐊᒃᓴᒥᖕᓂᒃ ᐱᓕᕆᐊᖃᕆᐊᖅᑐᖅᖢᑎᒃ.

	 ᐱᓕᕆᐊᒃᓴᓂ ᐱᔭᕇᕋᒥᒋᒃ, ᕇᐱᑲ ᒥᐊᓕᒧᑦ ᐅᖄᓚᕗᖅ. 
“ᒥᐊᓕ, ᐅᓐᓄᒃᓴᖅ ᐊᓈᓇᑦᑎᐊᒃᑯᑎᓐᓄᙵᐅᒃᑲᓐᓂᕐᓂᐊᖅᐱᑦ?”

	 “ᐃᒡᓗᕈᓯᕋ ᓴᓗᒻᒪᖅᓴᕆᐊᖃᕋᒃᑯ, ᑭᓯᐊᓂ ᐱᔭᕇᕈᒪ 
ᑕᐃᑯᙵᐅᓂᐊᖅᑐᖓ,” ᒥᐊᓕ ᐅᖃᖅᐳᖅ.

	 ᕇᐱᑲᐅᑉ ᐊᓈᓇᓂ ᐅᖃᐅᑎᓪᓗᓂᐅᒃ 
ᐊᓈᓇᑦᑎᐊᒃᑯᒥᓄᙵᐅᓂᐊᕐᓂᕐᒥᓂᒃ. ᐊᓈᓇᖓ ᖁᕕᐊᓱᒃᐳᖅ 
ᕇᐱᑲ ᐊᓈᓇᑦᑎᐊᒃᑯᒥᖕᓂᓯᐅᑲᑕᖕᒪᑦ. ᕇᐱᑲ ᐊᑭᑦᑎᕐᒥᑦ 
ᐃᓕᓐᓂᐊᖅᑐᖅ ᐊᓈᓇᖓᑕ ᓂᕕᐊᖅᓯᐊᖑᓪᓗᓂ 
ᐃᓕᓐᓂᐊᖅᐸᓚᐅᖅᑕᖏᓐᓂᒃ.

	 ᐱᓇᓱᐊᕈᓯᓕᒫᖅ ᕇᐱᑲᒃᑯᒃ ᒥᐊᓕᒃᑯᒃ 
ᐊᒡᒐᐅᑎᒥᐅᑕᒃᓴᓕᐅᖅᑑᒃ ᓴᐸᖓᕐᓂᒃ. ᐱᓇᓱᐊᕈᓯᖅ ᓈᒻᒪᑦ 
ᐊᑐᓂ ᑎᓴᒪᓂᒃ ᐱᔭᕇᖅᓯᔫᒃ. ᐊᑯᓂᒍᓱᒻᒪᕆᒃᐴᒃ 
ᓂᐅᕕᐊᒃᓴᖃᓛᕆᐊᒃᓴᖅ ᐱᙳᐊᕐᕕᖕᒥ.

	 ᐱᙳᐊᕐᕕᒃ ᒪᑐᐃᖅᐸᖕᒪᑦ 3:00−ᒥ ᓴᓇᐅᒐᕐᓂᒃ 
ᐆᓯᒪᔪᓂᒡᓗ ᓂᐅᕕᐊᒃᓴᖃᖅᐸᖕᒪᑕ. ᓯᕙᑖᕐᕕᖕᒥ, ᕇᐱᑲᒃᑯᒃ 
ᒥᐊᓕᒃᑯᒃ ᑕᐃᑯᙵᖅᓵᓕᔫᒃ ᑭᐳᖃᕐᓂᐊᕋᒥᒃ. 
ᐊᒡᒐᐅᑎᒥᐅᑕᒃᓴᓕᐊᑎᒃ ᓴᖅᑭᑎᑦᑎᐊᖅᖢᒋᑦ ᐊᑐᓂᓗ 
$20.00−ᒥᒃ ᐊᑭᖃᕐᓂᐊᖅᖢᑎᒃ. ᐃᓄᐃᑦ ᐃᓯᖅᐸᓪᓕᐊᓕᖅᐳᑦ 
ᒪᑐᐃᖅᓰᓕᖅᖢᑎᒃ.

	 ᐹᑦ ᒪᑐᐃᕐᒪᑕ, ᐃᓄᐃᑦ ᐱᐅᒃᓴᖃᑦᑕᖅᑐᑦ ᕇᐱᑲᐅᑉ 
ᒥᐊᓕᐅᓪᓗ ᐊᒡᒐᐅᑎᒥᐅᑕᒃᓴᓕᐊᖏᓐᓂᒃ. ᐃᑲᕐᕋᓕᒫᑐᐃᓐᓇᖅ 
ᑕᒪᕐᒥᒃ ᓂᐅᕕᖅᑕᐅᓪᓗᑎᒃ! ᐊᑐᓂ $80.00−ᓂᒃ ᑮᓇᐅᔭᖅᑖᖅᑑᒃ!

	 ᖁᕕᐊᓱᒃᑐᒻᒪᕆᐅᓕᖅᑑᒃ. ᐊᑭᑦᑎᖅ ᑮᓇᐅᔭᖅᑖᖅᑎᖦᖢᓂᔾᔪᒃ 
ᓴᐸᖓᕐᓄᑦ, ᒥᖅᑯᑎᓄᑦ ᐃᕙᓗᖏᓐᓄᓪᓗ ᐊᑭᓕᐅᑎᒥᖕᓂᒃ. 
ᓂᕕᐊᖅᓯᐊᒃ ᓇᖕᒥᓂᖅ ᓴᐸᖓᕐᓂᒃ, ᐃᕙᓗᓂᒃ ᒥᖅᑯᑎᓂᒡᓗ 
ᓂᐅᕕᕈᓐᓇᖅᓯᔫᒃ. ᐅᖃᐅᓯᖃᖅᖢᑎᒡᓗ ᑭᓱᒃᑲᓐᓂᕐᓂᒃ 
ᓴᓇᔪᓐᓇᕐᒪᖔᕐᒥᒃ, ᓲᕐᓗ ᖁᓕᑦᑕᐅᔭᕐᓂᒃ, ᐳᐊᓗᓂᒃ, ᓇᓴᕐᓂᒃ, 
ᓯᐅᑎᕈᑎᓂᒡᓗ. ᐱᔭᕆᐅᖅᓴᕙᓪᓕᐊᔫᒃ ᐃᓕᓐᓂᐊᖅᖢᑎᒃ 
ᐊᑭᑦᑎᕐᒥᑦ; ᐃᓕᓐᓂᐊᓕᕇᖅᑑᒃ ᓂᐅᕐᕈᑎᒃᓴᓕᐅᖃᑦᑕᕆᐊᒃᓴᖅ!

	 ᐹᑦ ᒪᑐᐃᕐᒪᑕ, ᐃᓄᐃᑦ ᐱᐅᒃᓴᖃᑦᑕᖅᑐᑦ ᕇᐱᑲᐅᑉ 
ᒥᐊᓕᐅᓪᓗ ᐊᒡᒐᐅᑎᒥᐅᑕᒃᓴᓕᐊᖏᓐᓂᒃ. ᐃᑲᕐᕋᓕᒫᑐᐃᓐᓇᖅ 
ᑕᒪᕐᒥᒃ ᓂᐅᕕᖅᑕᐅᓪᓗᑎᒃ! ᐊᑐᓂ $80.00−ᓂᒃ ᑮᓇᐅᔭᖅᑖᖅᑑᒃ!

	 ᖁᕕᐊᓱᒃᑐᒻᒪᕆᐅᓕᖅᑑᒃ. ᐊᑭᑦᑎᖅ ᑮᓇᐅᔭᖅᑖᖅᑎᖦᖢᓂᔾᔪᒃ 
ᓴᐸᖓᕐᓄᑦ, ᒥᖅᑯᑎᓄᑦ ᐃᕙᓗᖏᓐᓄᓪᓗ ᐊᑭᓕᐅᑎᒥᖕᓂᒃ. 
ᓂᕕᐊᖅᓯᐊᒃ ᓇᖕᒥᓂᖅ ᓴᐸᖓᕐᓂᒃ, ᐃᕙᓗᓂᒃ ᒥᖅᑯᑎᓂᒡᓗ 
ᓂᐅᕕᕈᓐᓇᖅᓯᔫᒃ. ᐅᖃᐅᓯᖃᖅᖢᑎᒡᓗ ᑭᓱᒃᑲᓐᓂᕐᓂᒃ 
ᓴᓇᔪᓐᓇᕐᒪᖔᕐᒥᒃ, ᓲᕐᓗ ᖁᓕᑦᑕᐅᔭᕐᓂᒃ, ᐳᐊᓗᓂᒃ, ᓇᓴᕐᓂᒃ, 
ᓯᐅᑎᕈᑎᓂᒡᓗ. ᐱᔭᕆᐅᖅᓴᕙᓪᓕᐊᔫᒃ ᐃᓕᓐᓂᐊᖅᖢᑎᒃ 
ᐊᑭᑦᑎᕐᒥᑦ; ᐃᓕᓐᓂᐊᓕᕇᖅᑑᒃ ᓂᐅᕐᕈᑎᒃᓴᓕᐅᖃᑦᑕᕆᐊᒃᓴᖅ!

ᕇᐱᑲᐅᑉ ᐊᓈᓇᑦᑎᐊᖕᒐ ᓴᓇᓲᖅ ᑲᒥᑦᑎᐊᕚᓗᖕᓂᒃ,  
ᖁᓕᑦᑕᐅᔭᓂᒃ, ᐊᒡᒐᒥᐅᑕᒃᓴᓂᒃ, ᕇᐱᑲᓗ ᒥᖅᓱᓲᖕᒍᔪᒪᐃᓐᓇᓲᖅ  

ᐊᓈᓇᑦᑎᐊᒥᑐᑦ. ᕇᐱᑲ ᐱᖃᓐᓇᕆᓛᖕᒐᓗ ᒥᐊᓕ ᐊᓐᓄᕌᑦᑎᐊᕚᓗᖕᓂᒃ 
ᒥᖅᓱᕈᓐᓇᖅᓯᕘᒃ, ᓴᓇᕈᓘᔭᖅᐸᒃᑐᑎᒡᓗ ᕇᐱᑲᐅᑉ ᐊᓈᓇᑦᑎᐊᖕᒐᑐᑦ. 
ᑭᐳᖃᖃᑕᐅᒻᒪᕆᓕᖅᑑᒃ ᓄᓇᓕᖕᒥᐅᑦ ᓂᐅᕕᕋᖅᑎᑦᑎᕐᔪᐊᖅᑎᓪᓗᒋᑦ 

ᓴᓇᐅᖓᖕᒋᓐᓂᒃ!


